
P9_TA (2023) 0075 
Далейшыя рэпрэсіі супраць народа Беларусі, у прыватнасці, па 
справах Анджэя Пачобута і Алеся Бяляцкага 
Рэзалюцыя Еўрапарламента ад 15 сакавіка 2023 года адносна далейшых рэпрэсіяў 
супраць народа Беларусі, у прыватнасці, па справах Анджэя Пачобута і Алеся 
Бяляцкага (2023/2573(RSP)) 

Еўрапейскі парламент, 

– прымаючы пад увагу свае папярэднія рэзалюцыі па Беларусі, 

– прымаючы пад увагу Статут Арганізацыі Аб’яднаных Нацый, Усеагульную 
дэкларацыю правоў чалавека, Міжнародны пакт аб грамадзянскіх і палітычных 
правах, Канвенцыю супраць катаванняў і іншых жорсткіх, бесчалавечных або 
прыніжаючых годнасць відах абыходжання і пакарання, а таксама ўсе іншыя 
канвенцыі па правах чалавека, удзельнікам якіх з’яўляецца Беларусь, 

– прымаючы пад увагу высновы Еўрапейскага савета ад 21–22 кастрычніка 
2021 года, 

– прымаючы пад увагу заявы намесніка Cтаршыні Камісіі / вярхоўнага прадстаўніка 
Саюза па замежных справах і палітыцы бяспекі Жазэпа Барэля ад 25 сакавіка 
2021 года аб пераследах Саюза палякаў Беларусі, ад 17 студзеня 2023 года аб 
судовых працэсах супраць лідараў апазіцыі і журналістаў і ад 3 сакавіка 2023 года 
аб вынясенні прысуду Алесю Бяляцкаму і іншым праваабаронцам, а таксама да 
заявы прэс-сакратара Еўрапейскай службы знешніх дзеянняў ад 7 кастрычніка 
2022 года аб рашэнні суда у справе супраць прадстаўнікоў незалежных СМІ, 

– прымаючы пад увагу даклад Вярхоўнага камісара ААН па правах чалавека ад 4 
сакавіка 2022 года аб сітуацыі з правамі чалавека ў Беларусі напярэдадні 
прэзідэнцкіх выбараў 2020 года і пасля іх, а таксама заяву ад 6 студзеня 2023 года 
прэс-сакратара Вярхоўнага камісара ААН па правах чалавека аб судовых працэсах 
у Беларусі, 

– прымаючы пад увагу даклады ад 4 мая 2022 года і 20 ліпеня 2022 года 
Спецдакладчыка ААН па сітуацыі з правамі чалавека ў Беларусі Анаіс Марын 
Савету па правах чалавека ААН, заклік экспертаў ААН да неадкладнага 
вызвалення зняволенага нобелеўскага лаўрэата і іншых праваабаронцаў ў 
Беларусі ад 10 кастрычніка 2022 года і каментар прэс-сакратара ААН па правах 
чалавека Равіны Шамдасані да вынясення прысуду праваабаронцам у Беларусі ад 
3 сакавіка 2023 года, 



– прымаючы пад увагу заяву міністраў замежных спраў G7 ад 4 лістапада 2022 года 
па Беларусі, 

– прымаючы пад увагу заяву Камісара Савета Еўропы па правах чалавека ад 3 
сакавіка 2023 года аб прысудзе нобелеўскаму лаўрэату Бяляцкаму і іншым 
праваабаронцам, 

– прымаючы пад увагу заявы Прадстаўніка Арганізацыі па бяспецы і 
супрацоўніцтву ў Еўропе (АБСЕ) па пытаннях свабоды СМІ Тэрэзы Рыбейру ад 
13 ліпеня 2022 года аб пастаянным зняволенні журналістаў і супрацоўнікаў СМІ ў 
Беларусі ад 15 верасня 2022 года аб працяглым зняволенні журналістаў у Беларусі 
і ад 7 кастрычніка 2022 года аб працяглым пераследзе беларускіх прафесіяналаў 
СМІ, 

– прымаючы пад увагу часткі 2 і 4 артыкула 132 свайго Унутранага рэгламента, 

А. паколькі з моманту пачатку мірных пратэстаў пасля масава фальсіфікаваных 
прэзідэнцкіх выбараў 9 жніўня 2020 года рэжым Лукашэнкі працягвае рэпрэсіі 
супраць народа Беларусі, падчас якіх прадстаўнікі грамадзянскай супольнасці, 
праваабаронцы, журналісты, апазіцыйныя актывісты і многія іншыя 
падвяргаюцца цкаванням, пераследу, арыштам, катаванням і суду за выказванне 
апазіцыі да рэжыму, да сістэматычных парушэнняў правоў чалавека або да 
падтрымкі рэжымам агрэсіўнай вайны Расіі супраць Украіны; паколькі 
крымінальны пераслед застаецца адной з самых жорсткіх формаў рэпрэсій і 
застаецца шырока распаўсюджаным; 

B. паколькі па стане на сакавік 2023 года ў спісе беларускіх палітвязняў ПЦ «Вясна» 
было больш за 1450 чалавек, у тым ліку лаўрэат прэміі Сахарава і Нобелеўскай 
прэміі міру Алесь Бяляцкі; паколькі «Вясне» вядома прынамсі пра 2 900 чалавек, 
якія былі асуджаныя па палітычна матываваных крымінальных справах; паколькі 
у 2022 годзе рэжым Лукашэнкі вынес прынамсі 1 200 палітычных прысудаў па 
крымінальных абвінавачаннях і 215 друкаваных СМІ былі зачыненыя, паколькі з 
2020 года ў Беларусі было ліквідавана больш за 1 000 НДА; 

C. паколькі Алесь Бяляцкі, вядомы праваабаронца, заснавальнік і старшыня 
Праваабарончага цэнтра «Вясна» і лаўрэат Нобелеўскай прэміі міру і прэміі 
Сахарава, быў арыштаваны 12 лютага 2022 года і ўтрымліваўся пад вартай да 
суда; паколькі ён быў зняволены ў перыяд з 2011 па 2014 год і зноў пазбаўлены 
волі ў 2021 годзе пасля масавых прадэмакратычных дэманстрацый, якія адбыліся 
пасля прэзідэнцкіх выбараў 2020 года; паколькі 3 сакавіка 2023 года Алесь 
Бяляцкі, сябра ПЦ «Вясна» Валянцін Стэфановіч, праваабаронца Зміцер Салаўёў і 
каардынатар кампаніі «Праваабаронцы за свабодныя выбары» Уладзімір Лабковіч 
былі асуджаныя адпаведна на 10, 9, 8 і 7 гадоў зняволення ў палітычна 
матываваных працэсах; паколькі 3 лістапада 2021 года юрыст Гомельскай філіі 
«Вясны» Леанід Судаленка і валанцёрка «Вясны» Таццяна Ласіца адпаведна 
атрымалі прысуды да трох гадоў і двух з паловай гадоў пазбаўлення волі; 

D. паколькі Анджэй Пачобут, журналіст і сябра Саюза палякаў Беларусі, быў 
арыштаваны 18 сакавіка 2021 года, а пазней асуджаны на тры гады пазбаўлення 
волі па абвінавачванні ў «публічнай абразе прэзідэнта Беларусі» і «распальванні 
міжнацыянальнай варожасці»; паколькі 8 лютага 2023 года Гродзенскі абласны 
суд прызнаў яго вінаватым у заахвочванні да дзеянняў, накіраваных на 



прычыненне шкоды нацыянальнай бяспецы Рэспублікі Беларусь, і распальванні 
міжнацыянальнай варожасці і прысудзіў яму восем гадоў пазбаўлення волі; 

Е. паколькі журналісты застаюцца аднымі з тых, хто найбольш робіцца аб’ектам 
пераследу з боку рэжыму; паколькі на сённяшні дзень больш за 30 журналістаў 
знаходзяцца ў турмах у Беларусі; паколькі да кастрычніка 2022 года як мінімум 29 
незалежных СМІ былі прызнаны «экстрэмісцкімі» і заблакаваны ўладамі; 
паколькі, паводле Беларускай асацыяцыі журналістаў, публічны дыскурс амаль 
цалкам падаўлены, а сродкі масавай інфармацыі зазнаюць жорсткія рэпрэсіі; 
паколькі ў выніку поўнага падаўлення незалежных СМІ ў Беларусі больш не існуе 
свабоды слова, з татальным сачэннем за Інтэрнэтам з боку рэжыму; 

F. паколькі абвінавачанні супраць Анджэя Пачобута і Алеся Бяляцкага многія лічаць 
палітычна матываванымі і накіраванымі на тое, каб прымусіць змоўкнуць 
незалежныя галасы і прыгнеціць свабоду слова і асацыяцый; 

G. паколькі беларускія дэмакратычныя палітычныя сілы працягваюць зазнаваць 
пераслед; паколькі завочныя судовыя працэсы былі распачатыя рэжымам 
Лукашэнкі супраць лідараў дэмакратычных сіл Беларусі і шматлікія лідары і 
прадстаўнікі дэмакратычных апазіцыйных партый працягваюць знаходзіцца ў 
зняволенні ў нечалавечых умовах; паколькі 6 сакавіка 2023 года Мінскі гарадскі 
суд завочна прысудзіў лідара беларускай дэмакратычнай апазіцыі і старшыню 
Аб'яднанага пераходнага кабінета міністраў Святлану Ціханоўскую да 15 гадоў 
пазбаўлення волі; паколькі суд прыгаварыў таксама іншых сябраў 
Каардынацыйнай рады, а менавіта Паўла Латушку да 18 гадоў пазбаўлення волі, а 
Марыю Мароз, Вольгу Кавалькову і Сяргея Дылеўскага да 12 гадоў пазбаўлення 
волі; паколькі прысуды былі абвешчаныя праз некалькі дзён пасля таго, як 
беларускі суд падоўжыў на 18 месяцаў 18-гадовы тэрмін зняволення мужу 
Ціханоўскай, дысідэнту і дэмакратычнаму актывісту Сяргею Ціханоўскаму; 
паколькі некаторыя з асуджаных з'яўляюцца лаўрэатамі прэміі імя Сахарава «За 
свабоду думкі»; 

H. паколькі 17 кастрычніка 2022 года па беспрэцэдэнтна жорсткім прысудзе па 
палітычна матываванай справе ў Беларусі палітвязень Мікалай Аўтуховіч быў 
прысуджаны да 25 гадоў пазбаўлення волі ў калоніі ўзмоцненага рэжыму, а яшчэ 
11 чалавек па гэтай справе былі прысуджаныя да пазбаўлення волі на тэрмін да 20 
гадоў; 

I. паколькі ўлады ў Беларусі неаднаразова парушалі чалавечыя правы грамадзян 
краіны, у тым ліку права на свабоду выказвання меркаванняў, мірных сходаў і 
асацыяцый; паколькі рэпрэсіі працягваюць закранаць усе сектары грамадства; 
паколькі працягваецца пераслед асобаў пад выглядам барацьбы з экстрэмізмам і 
тэрарызмам; паколькі ў студзені 2022 года набылі моц папраўкі ў Крымінальны 
кодэкс Беларусі, якія аднаўляюць крымінальную адказнасць за ўдзел у дзейнасці 
незарэгістраваных арганізацый; паколькі ў маі 2022 года ўлады пашырылі 
прымяненне найвышэйшай меры пакарання да замахаў на тэрарыстычныя акты, 
абвінавачання, якое раней выкарыстоўвалася ў працэсах над палітычнымі 
актывістамі; паколькі беларускі рэжым працягвае жорстка абмяжоўваць свабоду 
асацыяцый; паколькі ў снежні 2022 года ўрад Беларусі ўнёс у парламент 
законапраект аб унясенні зменаў у Закон аб палітычных партыях, што ў 
канчатковым выніку можа прывесці да фактычнай забароны любой палітычнай 
партыі, якая знаходзіцца ў апазіцыі да рэжыму; 



J. паколькі ў кастрычніку 2022 года Лукашэнка падпісаў закон аб выхадзе Беларусі з 
Першага факультатыўнага пратакола да Міжнароднай канвенцыі аб грамадзянскіх 
і палітычных правах, заблакаваўшы паўнамоцтвы Камітэта па правах чалавека 
ААН атрымліваць і разглядаць скаргі на парушэнне правоў чалавека ад асобаў у 
Беларусі, што было адным з апошніх шляхоў прававой абароны для рэпрэсаваных 
беларусаў; 

К. паколькі адміністрацыйны пераслед з'яўляецца адным з інструментаў, якія рэжым 
Лукашэнкі выкарыстоўвае, каб прымусіць замаўчаць апазіцыю і любыя галасы, 
якія ставяць пад сумнеў рэжым; паколькі ў студзені 2023 года ПЦ «Вясна» 
паведамляў аб прынамсі 350 арыштах і 141 выпадку палітычна матываванага 
адміністрацыйнага пераследу; 

L. паколькі пераслед незалежных прафсаюзаў усё яшчэ працягваецца; паколькі 
беларускія ўлады ўнеслі змены ў заканадаўства, каб пашырыць сферу аднясення 
арганізацый да катэгорыі «экстрэмісцкіх»; паколькі ў ліпені 2022 года Вярхоўны 
суд Беларусі закрыў чатыры буйныя незалежныя прафсаюзы і Беларускі кангрэс 
дэмакратычных прафсаюзаў; паколькі ў студзені 2023 года лідары незалежных 
прафсаюзаў Генадзь Фядыніч і Васіль Бераснеў былі асуджаныя на дзевяць гадоў 
пазбаўлення волі, а Вацлаў Арэшка быў асуджаны на восем гадоў; паколькі ў 
лютым 2023 года сябры «Рабочага руху» Сяргей Шэлест, Уладзімір Жураўка, 
Андрэй Пагерыла, Ганна Аблаб, Аляксандр Гашнікаў, Сяргей Дзюба, Ігар Мінц, 
Валянцін Цераневіч, Сяргей Шамецька і Аляксандр Капшуль былі абвінавачаны ў 
дзяржаўнай здрадзе і у стварэнні і ўдзеле ў экстрэмісцкай арганізацыі і былі 
асуджаныя на тэрмін ад 11 да 15 гадоў пазбаўлення волі; паколькі Міністэрства 
ўнутраных спраў Беларусі працягвае ўносіць актывістаў і лідараў дэмакратычнага 
прафсаюзнага руху ў спісы экстрэмістаў і тэрарыстаў; 

М. паколькі рэжым працягвае акты рэпрэсій супраць адвакатаў у адказ за выказванне 
поглядаў на пытанні адносна правоў, прадстаўленне інтарэсаў кліентаў у 
палітычна матываваных справах або за выступленне супраць вайны ва Украіне; 
паколькі са жніўня 2020 года прынамсі 70 адвакатаў страцілі свае ліцэнзіі ў 
выніку адвольных рашэнняў Міністэрства юстыцыі або палітычна матываваных 
працэдур пазбаўлення адвакацкай ліцэнзіі; паколькі у 2022 годзе сем адвакатаў 
былі абвінавачаны па палітычна матываваных крымінальных справах і працягвалі 
сутыкацца з адміністрацыйнымі абвінавачаннямі, затрыманнямі, ператрусамі і 
пераследам; паколькі Віталь Брагінец быў прысуджаны да васьмі гадоў 
пазбаўлення волі за абарону некалькіх палітычных зняволеных, у тым ліку Алеся 
Бяляцкага; 

N. паколькі рэжым Лукашэнкі прымае ўсё больш рэпрэсіўныя меры супраць 
нацыянальных меншасцей у Беларусі, у прыватнасці, польскай і літоўскай 
меншасцей, у тым ліку закрыццё школ з навучаннем на мовах нацыянальных 
меншасцяў, а таксама меры супраць арганізацый, якія прадстаўляюць гэтыя 
меншасці, такія як Саюз палякаў Беларусі; паколькі сістэматызаваная 
дыскрымінацыя польскіх і іншых нацыянальных меншасцей працягваецца шмат 
гадоў, з найбольш яркімі выпадкамі – рэпрэсіямі супраць Анжалікі Борыс і 
Анджэя Пачобута; 

O. паколькі рэжым Лукашэнкі працягвае палітыку русіфікацыі Беларусі са 
стратэгічнай мэтай маргіналізацыі і знішчэння праяў беларускай нацыянальнай 
ідэнтычнасці, у тым ліку яе мовы і культуры; паколькі гэтая палітыка 



прадугледжвае таксама забарону нацыянальных і гістарычных сімвалаў Беларусі, 
такіх як бел-чырвона-белы сцяг і герб «Пагоня», закрыццё выдавецтваў, 
прыватных школ і курсаў беларускай мовы; 

P. паколькі нелегітымны рэжым Лукашэнкі працягвае уціскаць свабоду рэлігіі і 
перакананняў; паколькі, паводле Каардынацыйнай рады, некалькі рыма-
каталіцкіх, грэка-каталіцкіх і праваслаўных святароў і пратэстанцкіх пастараў 
сутыкнуліся з рознымі формамі ціску, ад штрафаў да працяглых тэрмінаў 
зняволеньня, у тым ліку Сяргей Рэзановіч, які быў асуджаны на 16 гадоў 
пазбаўлення волі; 

Q. паколькі палітычныя зняволеныя трапляюць пад дадатковыя рэпрэсіі і 
ўтрымліваюцца ў бесчалавечных умовах; паколькі гэта мае форму ўтрымання 
палітычных зняволеных ва ўмовах, забароненых міжнароднымі абавязацельствамі 
Беларусі, прымянення да іх дысцыплінарных спагнанняў па надуманых прычынах 
і змяшчэння ў штрафны ізалятар; паколькі палітычныя зняволеныя працягваюць 
паведамляць пра пагаршэнне стану здароўя, прыніжэнне і жорсткае абыходжанне; 
паколькі ў некаторых выпадках узмацняюцца меры бяспекі пры іх утрыманні пад 
вартай і адвольна падаўжаецца тэрмін зняволення, парушаецца права на 
перапіску, а палітвязняў пазбаўляюць спатканняў з роднымі, як прадэманстравана 
ў выпадку Паліны Шарэнда-Панасюк; 

R. паколькі тысячы беларусаў былі прымушаныя або іншым чынам вымушаныя 
пакінуць сваю радзіму і шукаць бяспекі за мяжой; паколькі беларускія ўлады 
працягваюць прымаць меры, якія абмяжоўваюць правы беларусаў, якія жывуць за 
мяжой; паколькі праграма «Шлях дадому», ініцыяваная рэжымам Лукашэнкі, 
заключаецца ў «запрашэнні» беларусаў, якія пакінулі краіну ў апошнія гады, 
вярнуцца ў Беларусь з абяцаннем, што яны не будуць пераследавацца пры ўмове, 
што яны зробяць афіцыйныя прызнанні; паколькі многія беларусы, якія вярнуліся 
ў сваю краіну, былі арыштаваныя, пераследаваныя і часам асуджаныя да 
зняволення за тое, што яны ўдзельнічалі ў акцыях пратэсту, публікавалі 
каментары ў сацыяльных сетках з крытыкай рэжыму Лукашэнкі або пералічвалі 
добраахвотныя ахвяраванні ахвярам рэпрэсій у Беларусі; паколькі ў студзені 2023 
года беларускі рэжым прыняў закон, які пазбавіць грамадзянства людзей у 
выгнанні, якіх рэжым абвінавачвае ў так званых злачынствах, звязаных з 
экстрэмізмам, гэты спіс цяпер уключае больш за 2 000 чалавек; 

S. паколькі больш чым праз два гады няма ніякіх прыкмет таго, што беларускія 
ўлады расследуюць тысячы паведамленняў аб жорсткасці міліцыі, пададзеных 
пасля пратэстаў у жніўні 2020 года, або забойстваў пратэстоўцаў; паколькі 
шырока распаўсюджаная беспакаранасць за парушэнні правоў чалавека 
садзейнічае захаванню адчайнага становішча беларускага народа; паколькі 
адсутнасць вяршэнства права перашкаджае праву беларусаў на справядлівы суд; 
паколькі Беларусь з'яўляецца адзінай краінай у Еўропе, якая ўсё яшчэ прымяняе 
найвышэйшую меру пакарання; 

Т. паколькі беларускія ўлады часта звяртаюцца да сачэння, інтэрнэт-цэнзуры і 
дэзінфармацыі, ужываючы тэхналогіі для кантролю над насельніцтвам; паколькі 
гэтыя рэпрэсіўныя практыкі ўяўляюць сабой яшчэ адзін крок да лічбавага 
аўтарытарызму і прыгнятання лічбавых правоў людзей у Беларусі, што 
прыводзіць да эскалацыі запалохвання грамадзян і звужэння грамадзянскай 



прасторы; паколькі рэжым Лукашэнкі таксама ўжывае транснацыянальныя 
рэпрэсіі супраць беларускіх грамадзян, якія жывуць за мяжой; 

U. паколькі ЕС увёў санкцыі ў дачыненні да фізічных і юрыдычных асобаў, адказных 
за рэпрэсіі ў Беларусі, і аказаў падтрымку грамадзянскай супольнасці і 
незалежным СМІ ў краіне; 

V. паколькі беларускія ўлады працягваюць падтрымліваць неапраўданую агрэсіўную 
вайну Расіі супраць Украіны, дазваляючы Расіі выкарыстоўваць беларускую 
тэрыторыю для ваенных нападаў на Украіну; паколькі мноства грамадзян 
Беларусі былі прыцягнутыя да крымінальнай адказнасці за выказванне падтрымкі 
Украіне, крытыку ўрада за падтрымку агрэсіўнай вайны Расіі або паведамленне аб 
перамяшчэнні расійскіх войскаў і ваеннай тэхнікі ў Беларусі; 

W. паколькі 7 верасня 2022 года Камітэт міністраў Савета Еўропы запрасіў 
Генеральнага сакратара Савета Еўропы стварыць кантактную групу па Беларусі ў 
супрацоўніцтве з прадстаўнікамі беларускіх дэмакратычных сіл і грамадзянскай 
супольнасці; паколькі 1 сакавіка 2023 года афіцыйнае прадстаўніцтва 
Дэмакратычнай Беларусі было адкрыта ў Бруселі на цырымоніі з удзелам 
Святланы Ціханоўскай; 

X. паколькі ў лютым 2023 года беларускія афіцыйныя асобы абвясцілі аб планах 
падлучэння да сеткі, а затым і ўводу ў эксплуатацыю другога энергаблока 
Беларускай атамнай электрастанцыі (АЭС) у Астраўцы і працягу пашырэння 
ядзернага патэнцыялу Беларусі; паколькі будаўніцтва Беларускай АЭС 
адбывалася з парушэннем міжнародна прызнаных тэхнічных стандартаў і 
міжнародных канвенцый; паколькі апошнія данясенні выведкі пацвярджаюць, 
што беларускія ўлады і расейскі «Расатам», які адказваў за будаўніцтва 
Беларускай АЭС, паслядоўна замоўчваюць сапраўдную сітуацыю на Беларускай 
АЭС і не прадстаўляюць падрабязную інфармацыю аб шматлікіх інцыдэнтах, якія 
там адбыліся; 

1. зноў заяўляе пра сваю салідарнасць з народам Беларусі, які працягвае выступаць 
за суверэнную, свабодную і дэмакратычную Беларусь, рызыкуючы сваёй свабодай 
і жыццём; працягвае патрабаваць неадкладнага спынення рэпрэсій з боку 
дзяржаўных уладаў супраць народа Беларусі, неадкладнага і безумоўнага 
вызвалення ўсіх палітычных зняволеных і ўсіх асобаў, адвольна затрыманых, 
арыштаваных або асуджаных па палітычных матывах, і зняцця з іх усіх 
абвінавачанняў, а таксама іх поўнай рэабілітацыі і фінансавай кампенсацыі 
шкоды, прычыненай іх незаконным утрыманнем пад вартай; 

2. працягвае самым рашучым чынам асуджаць рэпрэсіі, якія працягваюцца ў 
Беларусі, у тым ліку праз палітычна матываваныя паказальныя суды; асуджае 
сістэматычныя рэпрэсіі рэжыму Лукашэнкі супраць народа Беларусі, якія пасля 
скрадзеных прэзідэнцкіх выбараў 9 жніўня 2020 года вымусілі тысячы беларусаў 
пакінуць краіну; паўтарае, што кампанія сістэматычных рэпрэсій, якая 
працягваецца, уяўляе сабой сур'ёзныя парушэнні правоў чалавека; 

3. нагадвае беларускім уладам аб іх абавязках паважаць чалавечыя правы ўсіх 
беларускіх грамадзян, у тым ліку права на свабоду выказвання меркаванняў, 
мірных сходаў і асацыяцый; настойвае на неабходнасці забеспячэння 
фундаментальных свабод і правоў чалавека, вяршэнства права і дзеючай 



незалежнай судовай сістэмы ў Беларусі; паўтарае свой заклік да беларускіх уладаў 
неадкладна замяніць усе смяротныя прысуды на іншыя меры пакарання і ўвесці 
неадкладны мараторый на прымяненне смяротнага пакарання ў якасці першага 
кроку да яго поўнай і канчатковай адмены; асуджае новы закон, які дазваляе 
прымяненне смяротнага пакарання ў дачыненні да чыноўнікаў і ваеннаслужачых, 
асуджаных за дзяржаўную здраду; заклікае пакласці канец дыскрымінацыі ў 
дачыненні да жанчын і ўразлівых груп, у тым ліку асобаў, якія належаць да 
меншасцей, людзей з абмежаванымі магчымасцямі і ЛГБТКІ; 

4. паўтарае, што законныя патрабаванні народа Беларусі аб дэмакратыі, заснаванай 
на правах чалавека і асноўных свабодах, росквіце, суверэнітэце і бяспецы, 
павінны быць выкананы; паўтарае свае папярэднія заклікі да правядзення новых 
свабодных і справядлівых выбараў пад міжнародным назіраннем з боку Бюро па 
дэмакратычных інстытутах і правах чалавека (БДІПЧ) АБСЕ; нагадвае, што ЕС і 
яго дзяржавы-члены не прызналі вынікі прэзідэнцкіх выбараў 2020 года і не 
прызнаюць Аляксандра Лукашэнку законным прэзідэнтам Беларусі; 

5. асуджае затрыманне і прысуд Анджэю Пачобуту і прысуды Алесю Бяляцкаму, 
Валянціну Стэфановічу, Зміцеру Салаўёву і Уладзіміру Лабковічу, паколькі яны 
падкрэсліваюць намаганні рэжыму задушыць усякую грамадзянскую актыўнасць 
у абарону правоў чалавека і ўсю незалежную журналісцкую працу ў краіне; 
асуджае шматлікія парушэнні іх права на справядлівы суд і заклікае да іх 
неадкладнага і безумоўнага вызвалення, а таксама поўнай рэабілітацыі і 
кампенсацыі; 

6. асуджае завочнае вынясенне прысуду Святлане Ціханоўскай, лідару беларускай 
дэмакратычнай апазіцыі і старшыні Аб'яднанага пераходнага кабінета міністраў, а 
таксама іншым дзеячам Каардынацыйнай рады, а менавіта Паўлу Латушку, Марыі 
Мароз, Вользе Кавальковай і Сяргею Дылеўскаму; адхіляе вэрдыкт суду, паводле 
якога рэалізацыя дэмакратычнага права вылучацца на выбарах з’яўляецца 
«змовай з мэтай захопу ўлады»; патрабуе ад рэжыму Лукашэнкі адмены прысудаў 
і зняцця ўсіх абвінавачанняў, вылучаных супраць чатырох актывістаў; настойвае 
на тым, што ніводнаму актывісту, асуджанаму за падтрымку ці актыўны ўдзел у 
прадэмакратычнай апазіцыі, не павінна быць забаронена балатавацца на 
выбарныя пасады ў Беларусі; заклікае дзяржавы-члены, асабліва тыя, якія 
прымаюць гэтых вядомых прадстаўнікоў дэмакратычных сілаў Беларусі, 
забяспечыць іх бяспеку і абарону ад рэжыму Лукашэнкі; 

7. асуджае інтэнсіўны ўціск і пераслед прафсаюзаў; асуджае палітычна матываваныя 
прысуды лідарам незалежных прафсаюзаў, такім як Генадзь Фядыніч, Васіль 
Бераснеў і Вацлаў Арэшка, а таксама сябрам суполкі «Рабочы рух», – гэтыя 
прысуды дэманструюць поўнае ігнараванне іх правоў чалавека і відавочныя 
парушэнні міжнародных працоўных нормаў; 

8. асуджае пераслед польскіх, літоўскіх і іншых нацыянальных меншасцей у 
Беларусі і іх прадстаўнікоў, у тым ліку рашэнні, накіраваныя на закрыццё 
польскіх і літоўскіх школ і ліквідацыю навучання на гэтых мовах, а таксама 
знішчэнне польскіх могілак і спадчыны; заклікае беларускія ўлады спыніць усе 
меры, прынятыя супраць нацыянальных меншасцей, і паважаць іх правы, у тым 
ліку права на адукацыю на мовах меншасцей; 



9. асуджае той факт, што палітычна матываваныя судовыя працэсы праводзяцца за 
зачыненымі дзвярыма і без належнай судовай працэдуры, што парушае 
міжнародныя абавязацельствы і абавязацельствы краіны, што прыводзіць да 
жорсткіх і неабгрунтаваных прысудаў, вынесеных лідарам апазіцыі; заклікае 
Прадстаўніцтва ЕС па сувязях з Беларуссю і пасольства краін-членаў у Беларусі 
працягваць назіранне і маніторынг судовых працэсаў над усімі палітвязнямі; 
заахвочвае Савет і Камісію вызначыць новыя шляхі працы па вызваленні ўсіх 
палітычных зняволеных; заклікае Міжнародны камітэт Чырвонага Крыжа і іншыя 
арганізацыі наведваць палітычных зняволеных, асабліва тых, хто мае сур'ёзныя 
праблемы са здароўем; 

10. асуджае Закон аб грамадзянстве, падпісаны Аляксандрам Лукашэнкам, які 
адкрывае магчымасць пазбаўлення грамадзянства беларусаў, якія жывуць за 
мяжой; падкрэслівае, што беларускія ўлады парушаюць артыкул 15 Усеагульнай 
дэкларацыі правоў чалавека, удзельнікам якой з'яўляецца Беларусь, які гарантуе 
права мець грамадзянства і забараняе яго адвольнае пазбаўленне; заклікае 
беларускія ўлады спыніць праграму «Шлях дадому»; 

11. падкрэслівае неабходнасць усебаковага расследавання злачынстваў, учыненых 
рэжымам Лукашэнкі супраць народа Беларусі; заклікае дзяржавы-члены актыўна 
прымяняць прынцып універсальнай юрысдыкцыі і рыхтаваць судовыя справы 
супраць беларускіх службовых асобаў, у тым ліку Аляксандра Лукашэнкі, якія 
нясуць адказнасць або з’яўляюцца саўдзельнікамі ў сістэматычным гвалце і 
рэпрэсіях і злачынствах супраць чалавечнасці; 

12. паўтарае сваё рашучае асуджэнне ўдзелу Беларусі ў неапраўданай і 
несправакаванай агрэсіўнай вайне Расіі супраць Украіны; асуджае ваяўнічую 
рыторыку рэжыму Лукашэнкі супраць Украіны і масавае распаўсюджванне 
прапаганды і дэзінфармацыі аб агрэсіўнай вайне; паўтарае, што Лукашэнка і 
іншыя беларускія афіцыйныя асобы нясуць адказнасць за гэтую агрэсіўную вайну 
і за ваенныя злачынствы, учыненыя ва Украіне, і павінны несці адказнасць перад 
спецыяльным трыбуналам за злачынства агрэсіі супраць Украіны і ў іншых 
адпаведных міжнародных судах, і заклікае ЕС і яго дзяржавы-члены падтрымаць 
намаганні ў гэтым кірунку; выказвае падтрымку беларускім добраахвотнікам і 
партызанам, якія змагаюцца за незалежнасць Беларусі і дапамагаюць Украіне 
абараняцца ад агрэсіўнай вайны з боку Расіі; прызнае, што рэжым Лукашэнкі 
з'яўляецца саўдзельнікам дзяржаўнага спонсарства тэрарызму і саўдзельнікам 
дзяржавы, якая выкарыстоўвае сродкі тэрарызму; 

13. з заклапочанасцю адзначае працяг так званай інтэграцыі Расіі і Беларусі ў 
некалькіх галінах, што роўна фактычнай акупацыі, і, у прыватнасці, прагрэсіўную 
мілітарызацыю Беларусі і рэгіёну, у тым ліку праз прысутнасць расійскіх войскаў 
у Беларусі, што ўяўляе сабой выклік для бяспекі і стабільнасці еўрапейскага 
кантынента, што супярэчыць волі беларускага народа; выказвае шкадаванне ў 
сувязі з рашэннем Беларусі адмовіцца ад бяз'ядзернага статусу; 

14. заклікае ЕС і яго дзяржавы-члены пашырыць і ўзмацніць санкцыі ЕС супраць 
фізічных і юрыдычных асобаў, адказных за рэпрэсіі ў Беларусі, і ўключыць усіх 
асобаў, якія маюць дачыненне да рэпрэсій рэжыму супраць дэмакратычнай 
апазіцыі і палітычных пратэстоўцаў, у тым ліку суддзяў, пракурораў, 
супрацоўнікаў праваахоўных органаў, турмаў і папраўчых калоній, а таксама 
забяспечыць належнае выкананне санкцый; выказвае шкадаванне, што Беларусь 



не трапіла ў 10-ы пакет санкцый супраць Расіі і тых, хто яе падтрымлівае; заклікае 
да прыняцця надзейных санкцый супраць беларускіх фізічных і юрыдычных 
асобаў, якія падтрымліваюць агрэсіўную вайну Расіі супраць Украіны, і да 
прыняцця неабходных мер, каб пазбегнуць абыходу санкцый ЕС у дачыненні да 
Расіі праз Беларусь і ўвесці раўнавартасныя абмежавальныя меры, уведзеныя ў 
дачыненні да Расіі, адносна рэжыму Лукашэнкі ў Беларусі; заклікае ўключыць 
калій, асноўную крыніцу даходаў рэжыму, у санкцыйны спіс; 

15. заклікае ЕС і яго дзяржавы-члены працягваць падымаць пытанне аб сітуацыі ў 
Беларусі ва ўсіх адпаведных еўрапейскіх і міжнародных арганізацыях, у 
прыватнасці ў ААН і яе спецыялізаваных органах, АБСЕ, а таксама ў 
Міжнароднай арганізацыі працы з мэтай узмацнення міжнароднага кантролю за 
парушэннямі правоў чалавека, узмацненне міжнародных дзеянняў у адказ на 
сітуацыю ў Беларусі і пераадоленне перашкодаў такім дзеянням з боку Расіі і 
іншых краін; 

16. заклікае ЕС і яго дзяржавы-члены супрацоўнічаць з міжнароднымі партнёрамі, 
такімі як Маскоўскі механізм АБСЕ і Савет ААН па правах чалавека, а таксама з 
праваабаронцамі і грамадзянскай супольнасцю на месцах, каб забяспечыць 
маніторынг, дакументаванне і справаздачнасць аб правах чалавека парушэнні 
правоў і наступная адказнасць і справядлівасць для ахвяр; высока ацэньвае ў гэтай 
сувязі працу Міжнароднай платформы падсправаздачнасці для Беларусі і заклікае 
ЕС і яго дзяржавы-члены працягваць сваю падтрымку; заахвочвае Міжнародны 
крымінальны суд правесці расследаванне і распачаць дасудовую вытворчасць 
супраць беларускага рэжыму па справах аб злачынствах супраць чалавечнасці; 

17. заклікае ўсю міжнародную супольнасць адхіліць заяўку Беларусі на месца 
непастаяннага члена Усходнееўрапейскай групы ў Радзе Бяспекі ААН на 2024–
2025 гады; 

18. заахвочвае дзяржавы-члены працаваць над узмацненнем мандата і офіса 
Спецыяльнага дакладчыка ААН па сітуацыі з правамі чалавека ў Беларусі і 
Упраўлення Вярхоўнага камісара ААН па правах чалавека (УВКПЧ) па Беларусі з 
мэтай атрымання і эфектыўнай апрацоўкі асобных скаргаў грамадзян Беларусі; 
выказвае сваю падтрымку закліку міжнародных і беларускіх арганізацый 
грамадзянскай супольнасці ад 13 лютага 2023 года да дзяржаў-членаў і 
назіральнікаў у Савеце па правах чалавека ААН стварыць незалежны механізм 
расследавання ў дадатак і для кантролю за працай існуючай экспертызы УВКПЧ, і 
заклікае каб праца гэтага механізму атрымала дастаткова рэсурснай падтрымкі і 
фінансавання; 

19. падкрэслівае важную ролю, якую адыгрываюць незалежныя СМІ, прафсаюзы і 
арганізацыі грамадзянскай супольнасці ў сцвярджэнні дэмакратычных 
памкненняў беларускага народа, як у Беларусі, так і ў выгнанні; заклікае 
інстытуты ЕС узмацніць падтрымку ў нарошчванні патэнцыялу грамадзянскай 
супольнасці Беларусі, свабодных СМІ, незалежных прафсаюзаў і дэмакратычных 
актывістаў як у Беларусі, так і ў выгнанні; заклікае Камісію і дзяржавы-члены 
працягваць аказваць падтрымку беларускай грамадзянскай супольнасці, 
незалежным СМІ і дэмакратычным палітычным групам і структурам, уключаючы 
Каардынацыйную раду і Аб'яднаны пераходны кабінет; заклікае беларускія 
дэмакратычныя сілы падтрымліваць і спрыяць адзінству, заснаванаму на мэце 
свабоднай, дэмакратычнай і незалежнай Беларусі; 



20. заклікае інстытуты ЕС і дзяржавы-члены аказваць падтрымку і абарону 
праваабаронцам і грамадзянскай супольнасці ў Беларусі, якія сутыкаюцца з 
жорсткімі рэпрэсіямі, у тым ліку шляхам выдачы экстраных віз для выезду з 
Беларусі ў выпадку неабходнасці; заклікае інстытуты ЕС працягваць 
падтрымліваць намаганні дзяржаў-членаў па абароне і прыёме беларусаў, 
вымушаных пакінуць сваю краіну; заклікае дзяржавы-члены аказаць падтрымку 
тым беларусам, якія пражываюць у ЕС, у якіх заканчваецца тэрмін дзеяння 
дакументаў для пасведчання асобы, і якія не маюць магчымасці іх падоўжыць, бо 
не могуць вярнуцца ў Беларусь; 

21. асуджае намаганні рэжыму Лукашэнкі вынішчыць беларускую культуру і 
праводзіць палітыку русіфікацыі беларускага народа; заклікае ЕС падтрымліваць 
беларускую культуру і беларускія культурныя арганізацыі; асуджае адмову ў 
правядзенні судовага працэсу над Алесем Бяляцкім на беларускай, а не на рускай 
мове, а таксама ў адмове Алесю Бяляцкаму ў прадастаўленні перакладчыка, што 
дэманструе антыбеларускую палітыку рэжыму Лукашэнкі; падтрымлівае 
святкаванне беларускім народам 25 сакавіка, дня абвяшчэння незалежнасці 
Беларусі ў 1918 годзе; 

22. заклікае Камісію і дзяржавы-члены прыняць меры для забеспячэння таго, каб 
прадпрыемствы, якія працуюць у Беларусі, як замежныя, так і ўнутраныя, 
праяўлялі асаблівую стараннасць і падтрымлівалі сваю адказнасць за захаванне 
правоў чалавека як на працягу сваёй дзейнасці, так і ў ланцужку паставак, у 
адпаведнасці з Кіруючымі прынцыпамі ААН; заклікае ўсе кампаніі, якія 
знаходзяцца ў ЕС, спыніць адносіны з любымі беларускімі пастаўшчыкамі, якія 
адкрыта падтрымліваюць гвалтоўны рэжым Лукашэнкі або іншым чынам 
парушаюць Кіруючыя прынцыпы ААН; заклікае Савет увесці санкцыі ў 
дачыненні да любых беларускіх і міжнародных кампаній, якія не выконваюць 
патрабаванні; заклікае рэжым Лукашэнкі спыніць практыку прымусовай працы ў 
папраўчых калоніях; 

23. заклікае Камісію стварыць аператыўную групу, якая адкрые палітычны дыялог з 
прадстаўнікамі дэмакратычнай Беларусі, каб працаваць над усёабдымнай 
шматгаліновай дамовай, якая будзе асновай супрацоўніцтва з дэмакратычнай 
Беларуссю, калі цяперашні рэжым страціць уладу; паўтарае, што гэта павінна 
спалучацца з планам фінансавых і адміністрацыйных рэсурсаў, які павінен быць 
рэалізаваны для правядзення і фінансавання неабходных рэформаў у краіне, як 
толькі гэта стане магчымым; вітае стварэнне Місіі за дэмакратычную Беларусь у 
Бруселі і заклікае інстытуты ЕС падтрымаць Місію і Народныя амбасады 
Беларусі; 

24. паўтарае важнасць фармалізацыі стасункаў паміж беларускімі дэмакратычнымі 
сіламі і парламентам дзеля ўзмацнення беларускага прадстаўніцтва на 
міжнароднай арэне; таму заклікае аднавіць і афіцыйна прызнаць дэмакратычнае 
прадстаўніцтва Беларусі ў Парламенцкай асамблеі «Еўранэст» і ў Дэлегацыі па 
сувязях з Беларуссю; 

25. падкрэслівае важнасць умацавання адзінства ЕС у дачыненні да Беларусі, у тым 
ліку ў дачыненні да дыпламатычнай ізаляцыі цяперашняга рэжыму; асуджае 
любыя дзеянні, у тым ліку візіты высокапастаўленых асобаў да фактычных уладаў 
у Мінску, якія могуць паставіць пад сумнеў адназначнае непрызнанне Саюзам 
рэжыму Лукашэнкі; у гэтым кантэксце выказвае шкадаванне ў сувязі з візітам у 



Мінск міністра замежных спраў Венгрыі Петэра Сіярта 13 лютага 2023 года, які 
супярэчыць палітыцы ЕС у дачыненні да Беларусі і агрэсіўнай вайны Расіі 
супраць Украіны, і не ўхваляе працяг выдачы некаторымі дзяржавамі-членамі 
шэнгенскіх віз асобам, блізкім да Аляксандра Лукашэнкі; 

26. зноў асуджае нядаўняе рашэнне Міжнароднага алімпійскага камітэта (МАК) 
дазволіць беларускім спартсменам удзельнічаць у кваліфікацыі да Алімпійскіх 
гульняў у Парыжы 2024 года пад нейтральным сцягам, што супярэчыць 
шматграннай ізаляцыі Беларусі і будзе выкарыстоўвацца рэжымам у 
прапагандысцкіх мэтах; заклікае дзяржавы-члены і міжнародную супольнасць 
аказаць ціск на МАК, каб той адмяніў гэтае рашэнне і заняў аналагічную пазіцыю 
ў дачыненні да любых іншых спартыўных, культурных і навуковых 
мерапрыемстваў; 

27. выказвае сур'ёзную занепакоенасць сітуацыяй з ядзернай бяспекай на Беларускай 
АЭС і планамі Беларусі па далейшым пашырэнні свайго ядзернага патэнцыялу; 

28. даручае свайму Старшыні накіраваць гэту рэзалюцыю ў Савет, Камісію, 
намесніку Старшыні Камісіі / вярхоўнаму прадстаўніку Саюза па замежных 
справах і палітыцы бяспекі, урадам і парламентам дзяржаў-членаў, Вярхоўнаму 
камісару ААН па правах чалавека, Генеральнаму сакратару ААН, Савету Еўропы, 
Арганізацыі па бяспецы і супрацоўніцтву ў Еўропе, Міжнароднай арганізацыі 
працы, Міжнароднаму камітэту Чырвонага Крыжа, прадстаўнікам беларускіх 
дэмакратычных сіл і фактычным ўладам Рэспублікі Беларусь. 

